[image: image1.png]



UCAPAN 
YBHG. DATO’ HJ. ZULKIPLY RAMLI
KETUA PENGARAH KEBAJIKAN MASYARAKAT

Sempena
MAJLIS PENYERAHAN BANGUNAN

1. YBrs. En.Zulkifli Ismail

Timbalan Ketua Pengarah Operasi

2. YBrs En. Anuar Isa

Setiausaha Bahagian Pembangunan KPWKM

3. Pengarah-Pengarah Bahagian

4. Tuan Haji Hanafi Maulud

Pengarah JKM Negeri Selangor

5. Pegawai- pegawai dari Kementerian dan Jabatan

6. Peserta-peserta Kursus NOSS CBR

7. Seterusnya tuan/puan sidang hadirin sekalian.

Salam Sejahtera

Salam Satu Malaysia
Salam Negaraku

Terima kasih saudara pengacara majlis,

PENDAHULUAN

1) Alhamdulillah. Marilah kita bersama-sama membesarkan kekuasaan Allah SWT dengan menzahirkan setinggi-tinggi rasa kesyukuran kerana dengan limpah kurnia dan inyahNya, kita telah dapat  berkumpul dan hadir ke Majlis Penyerahan Projek Menaik Taraf Pusat Transformasi dan Informasi Kebajikan pada hari yang penuh bersejarah ini. Selawat dan Salam buat Rasulullah SAW junjungan tercinta serta para sahabat dan keluarga baginda.
2) Di kesempatan ini saya ingin mengucapkan jutaan terima kasih kepada pihak Kementerian Pembangunan Wanita, Keluarga dan masyarakat yang sudi menjemput saya pada hari ini untuk Majlis Penyerahan Bangunan Menaik Taraf Pusat Transformasi dan Informasi Kebajikan . Sesungguhnya, dengan kewujudan Pusat Transformasi dan Informasi Kebajikan ini, akan dapat memenuhi ruang dan peluang untuk tambah nilai dalam penyampaian perkhidmatan JKM yang lebih efisien kepada kumpulan sasar. Kesejahteraan kumpulan sasar adalah menjadi agenda prima JKM.

3) Ucapan setinggi-tinggi penghargaan dan terima kasih saya zahirkan kepada YBhg. Dato’ Rose Lena Lazemi, Ketua Setiausaha Kementerian Pembangunan Wanita, Keluarga dan Masyarakat yang sudi menyokong usaha murni ini dan seterusnya meluluskan peruntukan sebanyak RM 3 juta kepada JKM dalam usaha membaik pulih bangunan dan seterusnya menjadikan bangunan ini seperti mana yang kita lihat pada hari ini.

4) Tidak lupa juga kalungan penghargaan buat Encik Anuar Isa, Setiausaha Pembangunan KPWKM serta pasukan kerjanya yang begitu mantap dan hebat, serta  tanpa jemu berusaha, dan sabar menghadapi cabaran dalam memastikan baik pulih Weltrain dan bangunan ini boleh berfungsi sebaiknya. Hanya Allah jua yang mampu membalas kebaikan tuan dan pasukan.
5) Tahniah juga kepada kontraktor yang telah dilantik kerana berjaya melunaskan tanggungjawab menyiapkan bangunan pada masa yang telah ditetapkan.
6) Buat Pasukan Think Thank Penubuhan WelTrain yang terdiri daripada Pengarah-Pengarah Bahagian, Pengarah PLPP dan Pengarah Negeri yang terlibat, saya juga ucapkan terima kasih atas sumbang saran yang diberikan.

7) Setinggi – tinggi terima kasih saya juga kepada Bahagian Perancangan dan Pembangunan yang menjadi penggerak kepada perancangan ini, pemantau kepada pelaksanaan projek dan menjadi perantara antara Jabatan dengan Kementerian dalam memastikan Pusat Transformasi dan Informasi ini berjaya dizahirkan seperti mana yang kita hasratkan.  Terima kasih juga kerana berjaya menyusun atur program pada hari ini.

Sidang Hadirin Yang Saya Muliakan
LATAR BELAKANG WELTRAIN
8) Profesion kerja sosial telah muncul di Malaysia semenjak pertengahan abad ke 19 yang didorong oleh faktor kemiskinan dan masalah sosial yang lain.  Selama lebih 71 tahun bidang kerja sosial telah diamalkan di Malaysia menerusi pegawai Jabatan Kebajikan Masyarakat dalam menyampaikan perkhidmatan kepada kumpulan sasar yang memerlukan berasaskan kepada ilmu pengetahuan dan kemahiran dalam perhubungan manusia.  

9) Dalam usia 71 tahun itu, seharusnya ada sebuah institusi  yang mampu melatih para pegawai dalam bidang kerja sosial demi memberikan perkhidmatan terbaik kepada rakyat. Kekangan oleh  Institut Sosial Malaysia dalam memberikan latihan kepada para pegawai JKM dan memartabatkan perkhidmatan kebajikan telah memberi ilham kepada saya untuk mencari jalan dalam menangani isu ini. 
10) Melihat kepada senario tersebut, saya telah menyuarakan hasrat kepada YBhg. Datuk KSU untuk mengembalikan dan memperluas kefungsian Institut Latihan Kebajikan Kuala Kubu Baru sebagai sebuah pusat transformasi dan informasi Kebajikan. Alhamdulilah hasrat tersebut telah disambut baik oleh YBhg. Datuk KSU.  Pada bulan Julai yang lalu, YBhg.Datuk KSU sendiri telah turun melawat projek pembinaan di Kuala Kubu ini dan memberi sokongan penuh kepada penubuhan WelTraIn ini.
11) Dikesempatan ini suka saya membuat sedikit pengkisahan berhubung Institusi Latihan Kebajikan atau lebih mesra dengan panggilan ILK. ILK mula beroperasi sejak tahun 1985. ILK telah banyak berjasa dalam memberi latihan asas kemahiran kerja kebajikan kepada ramai pekerja kebajikan di Jabatan Kebajikan Masyarakat sebelum ini. Disini para pegawai mengikuti Kursus Asas Pegawai Kebajikan Masyarakat, Induksi Khusus, kerja berpasukan dan sebagainya.  Namun begitu pada tahun 2002, Institut ini telah ditutup atas dasar pemusatan latihan di Institut Sosial Malaysia di Sungai Besi pada tahun 2002. Sekitar tahun 2005-2006, bangunan ILK pernah berfungsi sebagai Pusat Transit Gelandangan. Setelah pusat transit ditutup, bangunan ini terbiar sepi dan mula mengalami kerosakan.
12) Saya sendiri bagaikan  tidak percaya bahawa, pada hari ini 16 Oktober 2017 saya telah berjaya berdiri di sini untuk menyaksikan majlis yang penuh bersejarah dan penuh bererti  untuk menerima penyerahan bangunan yang telah dinaik taraf mulai Mei 2017 dengan kos hampir RM3 juta. Sesungguhnya, saya  amat terharu menyaksikan operasi ILK disambung semula setelah sekian lama iaitu hampir 11 tahun tidak beroperasi.

IDEA PENUBUHAN PUSAT TRANSFORMASI DAN INFORMASI KEBAJIKAN (WELTRAIN)
13) Cadangan  penubuhan Pusat Penyelidikan dan Pembangunan Kebajikan Masyarakat telah saya umumkan semasa Majlis Perasmian Hari Terbuka JKM pada 19 November 2016.  Kertas cadangan penubuhannya telah dibentangkan di Mesyuarat Jawatankuasa Dasar JKM Bil. 1 Tahun 2017 pada 22 Februari 2017. Saya juga turut memaklumkan perkara ini di dalam MPT Kementerian pada bulan Februari 2017. Mesyuarat telah bersetuju agar  Kementerian Pembangunan Wanita, Keluarga dan Masyarakat (KPWKM) melulus dan memberi kebenaran agar peruntukan sebanyak RM 3 juta yang sepatutnya digunakan untuk tujuan pembaikan kecil dan penyelenggaraan institusi digunakan bagi tujuan pembaikan bangunan sedia ada yang dikenali sebagai Institut Latihan Kebajikan Kuala Kubu Bahru Selangor.

14) Pembangunan Pusat Transformasi dan Informasi   Kebajikan Masyarakat adalah selaras dengan Kerangka Perkhidmatan Awam serta Pelan Strategik JKM 2016-2020 di bawah Teras Strategik 2: Merekayasa Organisasi.  Dibawah teras strategik ini Jabatan berusaha untuk memperkenalkan usaha penambahbaikan terhadap kefungsian  organisasi dan pembangunan modal insan warga JKM.
15) Di peringkat awal pelbagai nama telah dicadangkan oleh pasukan Think Tank.  Namun akhirnya kami semua bersepakat untuk memilih nama Pusat Transformasi dan Informasi Kebajikan atau singkatan dalam bahasa Inggeris ialah WelTrain atau Welfare Transformation and Information Centre. 
 KEFUNGSIAN WELTRAIN
16) Dalam mesyuarat Penyelarasan Fungsi diantara JKM dan ISM yang berlangsung pada 6 Jun 2017, kita telah mencapai kata sepakat bahawa Pusat Transformasi dan Informasi Kebajikan bukanlah satu pesaing kepada fungsi ISM, malah ia adalah lengkap dan melengkapi di antara satu sama lain. Kefungsian WelTrain adalah berdasarkan kepada skop program yang telah diteliti dan diperhalusi dalam memberikan perkhidmatan yang terbaik kepada kumpulan sasar yang memerlukan.

SKOP PROGRAM
17) Dalam memastikan kefungsian tersebut berlangsung, Jabatan menerusi Bahagian perancangan dan pembangunan telah mengenal pasti aktiviti – aktiviti yang akan berlangsung di WelTrain seperti berikut :

i. Penyelidikan.

Penyelidikan dalam bidang kebajikan dan kerja sosial akan diberi fokus utama di WelTrain ini.  Selari dengan usia 71 tahun JKM sudah sampai masanya Jabatan memberi fokus dalam bidang kajian dan menjadi hub penyelidikan di negara ini terutama berkaitan dalam bidang kebajikan. Penyelidikan akan dilaksanakan secara dalaman dan juga melibatkan kerjasama strategik bersama agensi kerajaan lain dan institusi pengajian tinggi sama ada di dalam mahupun di luar negara.
ii. Kompetensi

Bagi memastikan seluruh warga JKM kompeten dan seiring dengan keperluan semasa, Jabatan akan memberi penekanan terhadap kompetensi para pegawai dan kakitangan. Kompetensi akan melibatkan kompetensi spesifik dan generik. 

iii. Pembangunan Modul;

Melalui program ini, modul berkaitan praktis kerja kebajikan masyarakat dan kerja sosial akan dibangunkan. Antara modul yang dirancang untuk dibangunkan adalah Modul Pelaksanaan Piawaian Kompetensi Praktis Kerja Sosial, Modul Pelaksanaan Sistem Pengurusan Kes Kerja Sosial dan Modul Pengiktirafan Latihan dan Pakar Bidang (SME) Kerja Sosial.

iv. Pembangunan NOSS;

Pembangunan NOSS dalam sektor 27: Penjagaan dan Perkhidmatan Komuniti. Selain itu, NOSS yang sedia ada sebanyak 29 NOSS akan dikaji semula. JKM juga bercadang untuk menjadikan WelTraIn sebagai  Pusat Latihan dan Tenaga Pengajar bagi Sektor 27: Penjagaan dan Perkhidmatan Komuniti yang diakraditasi oleh Jabatan Pembangunan Kemahiran.

v. Pembangunan Sistem;

Dalam melaksanakan projek ini, sistem ICT adalah sangat penting dan berkeperluan. Sehubungan dengan itu, sistem ICT yang komprehensif dan teratur perlu diwujudkan. Selain itu, sistem yang menyokong pembangunan kompetensi kakitangan JKM juga akan dibangunkan seperti Sistem Pengkalan Data Pekerja Sosial, Sistem Pengurusan Kes Kerja Sosial (CMS) dan Sistem Pengurusan Kualiti (MS ISO).

vi. Pusat Repisotori
Selari dengan usia 71 tahun juga, sudah tiba masanya Jabatan mempunyai pusat pengumpulan sejarahnya yang tersendiri. Sesungguhnya perkhidmatan Kebajikan merupakan satu khazanah dan bahan sejarah yang sangat tinggi nilainya kepada negara.  Malah dengan adanya pusat repisotori ini akan menjadi tempat rujukan dari dalam dan luar negara untuk melihat transformasi perkhidmatan Kebajikan Masyarakat di Malaysia. 
KURSUS PERTAMA DI WELTRAIN
18) Pada hari ini juga kita menyaksikan Kursus pertama diadakan di WelTrain ini iaitu Kursus Pemantapan Pengurusan PDK ekepada Penyelia dan Petugas-petugas PDK menggunakan NOSS CBR. Syabas dan Tahniah kerana anda semua menjadi inisan yang telah melakar sejarah pada hari ini.

TADBIR URUS WELTRAIN
19) Jabatan juga telah bersetuju untuk menempatkan WelTraIn ini di bawah tadbir urus Bahagian Perancangan dan Pembangunan.  Ini berdasarkan kepada kesesuaian kefungsian Bahagian tersebut yang terlibat dengan semua aktiviti yang telah dinyatakan.  WelTrain akan ditadbir oleh seorang pegawai Gred S52 dan bertanggungjawab secara terus kepada Pengarah Bahagian Perancangan dan Pembangunan.  Jabatan sedang mengenal pasti calon-calon yang bersesuaian untuk ditempatkan di WelTrain dan seterusnya melaksanakan perancangan WelTraIn ini.

KEBERHASILAN (OUTCOME)  WELTRAIN
20) Dalam setiap pembinaan projek Kerajaan sudah pasti kita menjangkakan outcome atau keberhasilan yang bakal dihasilkan.  Berdasarkan kepada metoda perancangan berasaskan senario, WelTrain dijangka memberikan keberhasilan seperti berikut :

i. Meningkatkan kemahiran dan pengetahuan pegawai dan kakitangan Jabatan dalam penyampaian perkhidmatan kebajikan  secara profesional kepada kumpulan sasar Jabatan; 
ii. Melahirkan tenaga pakar dalaman berkaitan bidang kebajikan dan kerja sosial.  Ini dapat mengurang perbelanjaan Kerajaan dalam mengimport tenaga pakar dari luar. 

iii.Mewujudkan pengkalan data atau data kebajikan negara untuk  rujukan dan digunapakai sebagai bank maklumat bagi memudahkan capaian pelbagai pihak lebih cepat dan tepat. 
i. Meningkatkan penghasilan penyelidikan dan penerbitan dalam bidang kerja kebajikan. 

PENUTUP
21) Pewujudan WelTraIn adalah perlu untuk memenuhi hasrat rakyat melalui penyampaian perkhidmatan kebajikan yang lebih profesional. Sejajar dengan kematangan Jabatan yang telah menerajui bidang ini selama 71 tahun, serta tuntutan dan keperluan semasa, sewajarnya semua pihak memberikan sokongan kepada Jabatan dalam memberikan perkhidmatan terbaik kepada mereka yang memerlukan. Kerjasama strategik dengan Institut Pengajian Tinggi, Badan Bukan Kerajaan (NGO) dan pihak swasta dalam pembangunan profesionalisme kerja kebajikan sangat –sangat diperlukan oleh Jabatan.
22) Jabatan Kebajikan Masyarakat sentiasa komited dalam meningkatkan profesionalisme bidang kerja sosial di Malaysia. Pekerja sosial yang kompeten akan membantu meningkatkan dan mengembalikan kapasiti kefungsian sosial klien.

23) Kepada semua yang hadir pada hari yang bersejarah ini saya mengharapkan agar tuan/puan dapat menjaga khazanah Jabatan ini dengan sebaiknya.  Jadikanlah perkhidmatan Kebajikan adalah satu perkhidmatan yang mulia di mata masyarakat. Biarlah kehadiran kita dirasai dan ketiadaan kita dicari-cari.  
24) Akhir kata, sekali lagi mengucapkan tahniah kepada penganjur, dan semua yang terlibat di dalam menjayakan majlis pada hari  ini.  

25) Dengan lafaz Bismillahhirrahmannirrahim, saya secara rasminya menerima bangunan Pusat Transformasi dan Informasi Kebajikan daripada Bahagian Pembangunan Kementerian Pembangunan Wanita, Keluarga dan Masyarakat.
26) Sekian, Wabillahi taufiq Walhidayah. Wassalamualaikum Warahmatullahi Wabarakatuh.  Terima kasih.

